
କଲିତକନକଚେଲଂ  ଖଂଡିତାପତ୍କୁଚେଲଂ
ଗଳଧୃତଵନମାଲଂ  ଗର୍ଵିତାରାତିକାଲମ୍  ।
କଲିମଲହରଶୀଲଂ  କାଂତିଧୂତେଂଦ୍ରନୀଲଂ
ଵିନମଦଵନଶୀଲଂ  ଵେଣୁଗୋପାଲମୀଡେ  ॥  1 ॥

ଵ୍ରଜୟୁଵତିଵିଲୋଲଂ  ଵଂଦନାନଂଦଲୋଲଂ
କରଧୃତଗୁରୁଶୈଲଂ  କଂଜଗର୍ଭାଦିପାଲମ୍  ।
ଅଭିମତଫଲଦାନଂ  ଶ୍ରୀଜିତାମର୍ତ୍ୟସାଲଂ
ଵିନମଦଵନଶୀଲଂ  ଵେଣୁଗୋପାଲମୀଡେ  ॥  2 ॥

ଘନତରକରୁଣାଶ୍ରୀକଲ୍ପଵଲ୍ଲ୍ୟାଲଵାଲଂ
କଲଶଜଲଧିକନ୍ୟାମୋଦକଶ୍ରୀକପୋଲମ୍  ।
ପ୍ଲୁଷିତଵିନତଲୋକାନଂତଦୁଷ୍କର୍ମତୂଲଂ
ଵିନମଦଵନଶୀଲଂ  ଵେଣୁଗୋପାଲମୀଡେ  ॥  3 ॥

ଶୁଭଦସୁଗୁଣଜାଲଂ  ସୂରିଲୋକାନୁକୂଲଂ
ଦିତିଜତତିକରାଲଂ  ଦିଵ୍ୟଦାରାୟିତେଲମ୍  ।
ମୃଦୁମଧୁରଵଚଃଶ୍ରୀ  ଦୂରିତଶ୍ରୀରସାଲଂ
ଵିନମଦଵନଶୀଲଂ  ଵେଣୁଗୋପାଲମୀଡେ  ॥  4 ॥

ମୃଗମଦତିଲକଶ୍ରୀମେଦୁରସ୍ଵୀୟଫାଲଂ
ଜଗଦୁଦୟଲୟସ୍ଥିତ୍ୟାତ୍ମକାତ୍ମୀୟଖେଲମ୍  ।
ସକଲମୁନିଜନାଳୀମାନସାଂତର୍ମରାଳଂ
ଵିନମଦଵନଶୀଲଂ  ଵେଣୁଗୋପାଲମୀଡେ  ॥  5 ॥

ଅସୁରହରଣଖେଲନଂ  ନଂଦକୋତ୍କ୍ଷେପଲୀଲଂ
ଵିଲସିତଶରକାଲଂ  ଵିଶ୍ଵପୂର୍ଣାଂତରାଳମ୍  ।
ଶୁଚିରୁଚିରୟଶଶ୍ଶ୍ରୀଧିକ୍କୃତ  ଶ୍ରୀମୃଣାଲଂ
ଵିନମଦଵନଶୀଲଂ  ଵେଣୁଗୋପାଲମୀଡେ  ॥  6 ॥

ସ୍ଵପରିଚରଣଲବ୍ଧ  ଶ୍ରୀଧରାଶାଧିପାଲଂ
ସ୍ଵମହିମଲଵଲୀଲାଜାତଵିଧ୍ୟଂଡଗୋଳମ୍  ।
ଗୁରୁତରଭଵଦୁଃଖାନୀକ  ଵାଃପୂରକୂଲଂ
ଵିନମଦଵନଶୀଲଂ  ଵେଣୁଗୋପାଲମୀଡେ  ॥  7 ॥

ଚରଣକମଲଶୋଭାପାଲିତ  ଶ୍ରୀପ୍ରଵାଳଂ
ସକଲସୁକୃତିରକ୍ଷାଦକ୍ଷକାରୁଣ୍ୟ  ହେଲମ୍  ।



ରୁଚିଵିଜିତତମାଲଂ  ରୁକ୍ମିଣୀପୁଣ୍ୟମୂଲଂ
ଵିନମଦଵନଶୀଲଂ  ଵେଣୁଗୋପାଲମୀଡେ  ॥  8 ॥

ଶ୍ରୀଵେଣୁଗୋପାଲ  କୃପାଲଵାଲାଂ
ଶ୍ରୀରୁକ୍ମିଣୀଲୋଲସୁଵର୍ଣଚେଲାମ୍  ।
କୃତିଂ  ମମ  ତ୍ଵଂ  କୃପୟା  ଗୃହୀତ୍ଵା
ସ୍ରଜଂ  ୟଥା  ମାଂ  କୁରୁ  ଦୁଃଖଦୂରମ୍  ॥  9 ॥

ଇତି  ଶ୍ରୀ  ଵେଣୁଗୋପାଲାଷ୍ଟକମ୍  ।

